
Ev broşûr, bi tevkariya Nûnera Tirkiyeyê ya Komeleya Heinrich Böll Stiftung hatiye amadekirin.
Pêşekî
Daxwaza aşitiyê nikare bê mehkemekirin.
Tirkiye, niha di dîroka xwe de, di nav yek ji krîtîktirîn demên xwe de ye. Ev du sal in di gelek waran de paşve diçe. Yek ji van paşveçûnan jî di warê aşitiyê de çêbû ku yek ji jênegertirîn nirx e ku mirovahiyê bi dest xistiye. Hetta em bi dûr ketin ji “xeyala” aşitiyê jî. Şîddet, pevçûn, jevcudabûn û cemserbendî bi ser jiyana siyasî û civakî de hakim bû.
Li şûna wan lêgerîn û nêrînên azadîxwaz ku piştî şerê duyem ê cîhanê li cîhanê pêşve çûn, îro polîtîkayên ewlekariyê û fikara siberojê cih girtiye.
Qedrê nirxa wê derfetê bêtir hate famkirin ku me di meseleya qedîm î kurd de di Pêvajoya Çareseriyê ya 2013-2015an de ji dest da; nexasim piştî pêşveçûnên li herêma me û li Sûriyê. Aşitî êdî li gel pirsgirêka herêmê tê nirxandin.

Di vê atmosferê de, kêmbûna hêvî û lêgerînên li ser aşitiyê û lawazbûna fikra aşitiyê di civakê de dibe sedema qonaxeke nediyar û kaotîk a siyasî. Xelkê me ketiye fikara siberojê.

Pêwîstiya fikra aşitî û Meseleyê bi eleqe û berpirsiyariya hemû beşan, bi rêxistinên civaka sîvîl, bi rûspiyan û bi hemwelatiyan heye. Divê em hemû pêkve li rêya aşitiyê bigerin. Mumkîn e rêyên daxwazkirina aşitiyê li ba her kesî cuda bin. Lê em dikarin li ser wê hevpariyê li hev bicivin ku aşitiya ku em daxwaz dikin û lê digerin “gewhera jiyanê” ye.
Ev broşûr, bi mebesta hêsankirina lêgerîneke bi vî rengî û ve-zindîkirina fikra aşitiyê di civakê de hate amadekirin. Me xwest ku em aliyên huqûqî yên aşitiyê yên siyasî, neteweyî û navneteweyî her wiha aliyê wê yê meşrûbûnê bi bîr xin. Cext li ser binyada bihêz a siyasî, civakî û exlaqî ya daxwaza aşitiyê hate kirin.
Me cext li ser wan kesên aşitîxwaz kir ku bi destê desthilata darazê, bîrokrasiya ewlekar û otorîteya siyasî tên cezakirin. Me xwest em vebêjin ku daxwaza aşitiyê nikare bê mehkemekirin.
Em wek desteya rêveberiyê spasdar in ji bo wan kesan ku kedeke mezin dan di amadekirina vê broşûrê de: endamên me parêzer Husnu Ondul Serokê Akademiya Mafên Mirovan û her wiha Dîrektorê Navenda Hefizayê û rojnameger Murat Çelikkan

Desteya Rêveberiya Weqfa Aşitiyê 

Cotmeh 2018 

Stenbol  

DESTKITÊBA AŞITIYÊ
Weqfa Aşitiyê, di Seneda Weqfê de ku belgenameya wê ya avakirinê ye, di mijara armanc û karên xwe de (PÊVEK 1), îşaret bi Danezana Gerdûnî ya Mafên Mirovan û peymanên navneteweyî yên têkildar kiriye. Di Senedê de, parastina mafê jiyanê û maf û azadiyên bingehîn hatine nivîsîn. Hatiye diyarkirin ku Weqf dê ji bo pêkanîna demokrasî, edaleta civakî û aşitiya mayinde kar bike; her wiha hatiye diyarkirin ku ji bo bicihanîna vê armancê jî dê pêşniyarên hişyarîder, teşwîqker û piştîvanîker bike.
Pênase û çarçoveya aşitiyê
Wek giştgîrtirîn pênase ji bo aşitiyê dikare bê gotin ku nebûna şîddetê ye. Têkoşîn ji bo aşitiyê tê wateya têkoşîna ji bo kêmkirina şîddetê jî. Saziyên ser-neteweyî û navneteweyî aşitiyê wek aşitiya negatîf û aşitiya pozîtîf pênase dikin û ji bo aşitiyeke berdewambar hewl didin ku hêmanên aşitiya pozîtîf pêk bînin.

Aşitiya negatîf yanî nebûna şîddeta fîzîkî. Aşitiya pozîtîf jî tê wateya nebûna her cure şîddeta fîzîkî, ekonomîk, siyasî, çandî yan jî binyadî û her wiha tê wateya hatina edaletê li pey bêşîddetiyê.
Aşitî, li gorî huqûqa mafên mirovan a navneteweyî, hem mafekî mirovî yê takekesî ye hem jî mafekî mirovî yê kolektîf e. Mafek ji mafên hevgirtinê ye. Têkiliyeke ne-qut-bar heye di navbera mafên mirovan ên din û mafê aşitiyê de.

Ji ber vê taybetiya xwe, têkiliya mafê aşitiyê li gel mafên wekî mafê jiyanê, qedexeya şikenceyê, mafê azadî û ewlekariya kesî, azadiya ra-derbirînê, azadiya dîn û wîjdanî, mafê ekonomîk, civakî û çandî heye.

Dikare û divê aşitî li gel têgehên wekî rewşa bêpevçûn, çanda levkirinê, hevnaskirina takekesan, civakan yan jî gelan bê hizirkirin.
Aşitî îşaret bi mijara levkirina beramberî, bi wekheviyê, bi edaletê, bi azadî û helbet tevî van hemûyan îşaret bi hevgirtinê dike.
Her wekî di wê danezanê de hatiye cextkirin ku li dîroka 15ê Kanûna 1978an û bi biryara bi jimareya 33/73 di Encumena Giştî ya Neteweyên Yekbûyî de hatiye qebûlkirin, “(…) her mirov bêyî ku ferqa nijad, dîn, ziman û zayendî bê liberçavgirtin, xwedî mafê pêkvejiyana aşitiyane ye.”
Pêkanîna jiyaneke aşitiyane ji bo gelan, peywir û berpirsiyariya her dewletî ye.

Aşitî mafek e ji bo takekes û gelan.
Li hember hebûna daxwaz, arezû û mafê pêkvejiyana aşitiyane li ba mirovahiyê, amadekariya şer û pevçûnê li hemû cîhanê dîsan dibe çavkaniya fikar û tirseke berdewam li ba hemû mirovên cîhanê.
Aşitiyê pêwîstî bi alîkarî û hevgirtinê, bi hemhestbûna beramberî heye. Aşitî, rewşek e ji rewşên xweşbûnê.

Aşitî, rewşa famkirina êşa yên din, hev-bihîstin û agahdarbûna ji ciyawaziyê ye…

Riwangeh û zimanê aşitiyê pozîtîf e. Ji ber ku riwangeha aşitiyê xwe dispêre hevnaskirina beramberî û aşitî û wekheviyê nikare kesên din bike “ewên-din”. Nikare cudakariyê bike.
Aşitî rêzê li ciyawaziyan digire. Rêzgirtin li nasnameyên wekî çîna civakî, etnîsîte, ziman, dîn, bawerî û zayendê yan jî ciyawaziyan, bingeha aşitiyê pêk tîne.
Aşitî yanî pêkanîna ewlekariya mirovî. 

Divê neyê jibîrkirin ku di navbera mirovên jev-ciyawaz ên ji çînên ciyawaz ên civakî de dê jev-ewlenebûn hebe. Li gelek welatên cîhanê, polîtîkayên asayişa neteweyî bi giştî xwe dispêrin jev-ewlenebûnên wan kesan ku dewlet û welatan bi rê ve dibin; û navê wê jî dikin asayişa neteweyî yan jî mîllî. Mixabin bala van polîtîkayan her dem ne li ser ewlehiya mirovî, jiyana rojane ya mirovan û pêkvejiyana aşitiyane û ewlekar e.
Di vê rewşê de, zelal e ku ewlehiya mirov û civakê tenê di nav şert û mercên aşitiyê de dikare pêk were. Ewlehiya mirovî têkildar e li gel parastina maf û azadiyên mirovan.
Aşitî bi têgihîştineke bi vî rengî di warê edalet, wekhevî û azadiyê de tê wateya aramiyê, tê wateya hêwirbûnê.

Aşitî divê xwe bispêre bingeha civakîbûnê
Pêwîstî bi tevkariya beşên curbecur ên civakê ji bo pêkanîn û berdewambûna aşitiyê heye. Lewma, bo nimûne, ji bo wan rojnamegeran “rojnamegeriya aşitiyê” gelek girîng e ku ji bo agahdarkirina civakê ji heqîqetê dixebitin.
Rojnamegeriya aşitiyê, divê bi rêbazên der-şîddet li pevçûnên civakê binêre û zimanê aşitiyê bide ber xwe.
Rojnamegeriya aşitiyê dixwaze bizane ka heqîqet çi ye. Nûçeyan yan jî pexşanê ji bo şer, şîddet, serkeftina şer û ji bo propagandaya aliyan nake. 

Dijayetîkirina aşitiyê ya mîlîtarîzmê
Mîlîtarîzm tim dixwaze ku welat û cîhan li gorî berjewendî û bendewariyên wan li ser bingeha mirin/kuştinê, bi amraz û keresteyên çekan ku zererê didin jiyana mirov û siruştê werin birêvebirin. Mîlîtarîzm, bivênevê xwedî perspektîfa desthilatdariyê ye. Perspektîfa maf û azadiyên mirovan di bin desthilatdariya wê de peyda nabe. Piranîbûnê red dike. Hez ji rexneyê nake û wê qedexe dike. Xwe li pişt têgehên wekî “razên dewletê” yan jî “pirsgirêka hebûnê” vedişêre. Mîlîtarîzm redkirina demokrasiyê ye.
Lê belê her wekî di “Danezana Mafê Aşitiyê yê Gelan” ya Neteweyên Yekbûyî de hatiye gotin, şerta pêşîn ji bo pêşveçûna maddî ya welatan û tetbîqkirina mafên mirovan û azadiyên bingehîn, cîhaneke bê şer e.

Pêvajoyên aşitiyê dikarin bi sazî bin gava ku ji bo xwe prensîbên piranîbûn, azadiya ra-derbirînê, şefafbûn û serweriya huqûqê esas bigirin.
Ji bo vê yekê jî serê pêşîn divê azadiya ra-derbirînê bê parastin. Azadiya ra-derbirînê nebe-çênabe ye ji bo demokrasiya pranîparêz. Azadiya ra-derbirînê bingeh e ji bo şefafbûn, hesabpirsîn û axaftina li ser ciyawaziyan. Hesabpirsîn bi qebûlkirina prensîba serweriya huqûqê û tetbîqkirina wê dikare mumkîn be.
Pêkhatina edaleta civakî
Çênabe aliyên civakî û aborî yên pêkvejiyana aşitiyane bêne îhmalkirin. Feqîrî nexasim ji aliyê xwe yê mafên civakî ve gelek caran dibe asteng li ber bikaranîna mafên mirovan (bo nimûne; bêparbûn ji mafên wekî xebat, xanî, tendirustî, xwedîbûn û hwd.) û ev rewş jî dikare bibe çavkaniya şîddetê. Têkiliya mijara aşitiyê li gel dabeşbûna dahatê di navbera çînên herêmî, çînî û civakî de jî heye. Edaleta civakî prensîbek e lê bêedaletiya dabeşbûna dahatê rewşek e.
Divê dabeşbûna dahatê li her welatî li gel prensîba edaleta civakî bê guncandin.
Perwerdeya aşitiyê, her wekî nimûneya rojnamegerên ku me behs kir, ji bo her kesî mijareke jiyanî ye. Ev çalakiyên perwerdeyê divê ji dibistanan dest pê bikin û di çarçoveyeke giştî de ji bo komên curbecur ên temen, zayend û pîşeyî yên civakê bi amraz û rêbazên curbecur perwerde bê dayîn.

Perwerdeya aşitiyê, hem di asta welêt de hem jî di asta navneteweyî de, malbat, kargeh û dibistan jî tê de di hemû deran û di hemû peywendiyan de divê li ser bingeha redkirin û pêşîgirtina her cure pevçûn û şîddetê be.

Aşitî di nav belgeyên neteweyî û navneteweyî de
Li dinyayê halê hazir zêdetir ji 40î pevçûnên çekdarî berdewam dikin. Encamên  van pevçûnan ji aliyê mirovî, civakî, jîngehî, siyasî û aboriyê ve gelek mezin û gelek xirabker in. Jimareyên koça neçar di nav welêt û di navbera welatan de her ku diçe zêde dibe. Hêviya aşitiyê her çend li gelek deverên cîhanê wek armanceke gelek zehmet ku mirov dikarin xwe bigihîninê tê dîtin jî, pêwîstiya aşitiyê her roj her ku diçe zêdetir xwe diyar dike.

Eger em bêjin nîveya yekem a sedsala 20em ji ber du şerên cîhanî û qirkirinê gelek xwînawî bû, em dikarin bi heman awayî bêjin ku di nîveya duyem de jî li hember xirabkariyên şer lêgerînên aşitî û mafên mirovan bi hêz bûn. Serê pêşîn bi pêkhatina Cemiyeta Neteweyan û paşê jî bi pêkhatina Neteweyên Yekbûyî, li hember xirabkariya ku du şerên cîhanê anîbû, divê bê diyarkirin ku hewla avakirina sîstemeke cîhanî ku xwe dispart aşitî û mafên mirovan dest pê bûbû.
Şerta NY ku belgeya avakar a Neteweyên Yekbûyî ye, hê di 1945an de bi giştî li ser bingeha prensîbên pêşîgirtina şer, avakirina aşitiyê û bihêzkirina têgihîştina ewlehiya kolektîf hatibû danîn. Di nav salan de, bi derketina ji kolonyalîzmê, prensîbên wekî geşepêdan, ragihandina adil a navneteweyî, hevsengiya ekolojî, kar û barên fezayê lê hatin zêdekirin ku hemû ji bo pêkanîna aşitiyê ne. Herî dawî, bi perspektîfa edaleta serdema veguhestinê(geçiş dönemi), li ser bingeha nêrînên wekî heqîqet, edalet, çakkirin û rakirin, hefizadarkirina ezmûnên mexdûran û reforman ku ji bo pêkanîna aşitiyeke mayinde ne, di nav pêşniyarên sekreteriya giştî ya NYyê de cih digirin.

Projeyeke din ku raboriya xwînawî ya sedsala 20em afirand, Yekîtiya Ewrûpayê ye. Ji bo pêşîgirtin li şerên navbera Elmanya û Fransayê, serê pêşîn hevkariya aboriyê û dawiyê jî di 1992an bi Peymana Maastrichtê bi temamî yekbûna siyasî, qenebe di destpêkê de ji bo armanca aşitiyê ye. Tiştê ku bi Plana Schuman dihate xwestin pêk were, aşitiya berdewambar bû. Ev plan ku bû bingeha Yekîtiya Ewrûpayê, di sala 1950an hate îmzekirin.
Mafê aşitiyê yê gelan wiha hatiye wesfkirin di Danezana Neteweyên Yekbûyî de:
“1-Radigihîne ku aşitî mafekî pîroz e ji bo gelên cîhanê;
2- Radigihîne ku misogerkirina mafê aşitiyê û bi awayekî çalak cîbicîkirina wî berpirsiyariya bingehîn a her dewletî ye;

3- Cext dike ku polîtîkayên ku dewletan girtine ber divê ji bo cîbicîkirina mafê aşitiyê, rakirina gefa şer û nexasim rakirina gefa şerê nukleer be; cext dike ku di peywendiyên navneteweyî de divê di çarçoveya Peymana NYê de bikaranîna hêzê bê terikandin û nelihevkirinên navneteweyî divê bi rêyên aşitiyê bêne çareserkirin.;
4- Bangewaziyê ji bo hemû dewlet û rêxistinên navneteweyî dike ji bo ku hem di asta neteweyî de hem jî di asta navneteweyî de her cure hewla ku ji destê wan tê bidin ji bo cîbicîkirina  mafên aşitiyê bi rêya tedbîrên guncaw.”

Ev danezan ji aliyê Encumena Giştî ya NYê ve di sala 1984an de wek Danezana Mafên Aşitiyê yê Gelan bi Jimareye 39/11 hatiye qebûlkirin. Ew peyman û biryarên din ên Encumena Giştî ya Neteweyên Yekbûyî ku li ser aşitiyê ne, wiha ne:
1) Şerta Neteweyên Yekbûyî (Destpêk, m.1/1 û m.55) (1945)

2) Danezana Gerdûnî ya Mafên Mirovan a NYê ya 1948an (Destpêk û maddeya 28em)

3) Şerta Mafên Mirov û Gelan a Efrîqayê (1986, maddeya 23yem)

4) Danezana Mafê Aşitiyê ya Gelan a NYê (1984, maddeya 4em)

5) Danezana Mafê Geşepêdana Aboriyê ya NYê (1986)

6) Peymana Navneteweyî ji bo Mafên Medenî û Siyasî ya NYê (1966, maddeya 20em)
7) Danezana Rioyê ya Konferansa Jîngeh û Geşepêdana Cîhanê ya NYê (1992, maddeyên 24 û 25em)
Di vê danezanê de cext tê kirin ku şer dibin sedemeke xirabker di geşepêdanê de. Tê cextkirin ku aşitî li gel geşepêdan û parastina jîngehê bi awayekî beramberî bi hev ve girêdayî ne û ev maf yekbûnekê pêk tînin.
8) Lûtkeya Geşepêdana Civakî ya Kopenhagê ya NYê (1995).
Di lûtkeyê de, îşaret bi têkiliya navbera edaleta civakî û aşitiyê hatiye kirin. Têkiliyeke gelek nêzîk a geşepêdana civakî hem di qada neteweyî de hem jî di qada navneteweyî de li gel aşitî, azadî, seqamgîriya ekonomîk û pêşvebirina ewlehiyê heye. (m.4)
Divê hukumet tedbîrên taybet ji bo rakirina wan sedemên bingehîn ên li pişt guhertina cih wergirin ku penaber û kesên din ji ber wan neçar mane terka welatê xwe bidin. Divê hukumet hewlên taybet serf bikin di mijarên wekî çareserkirina pevçûnan, pêşvebirina aşitî û levkirinê de; hukumet divê girîngîyeke taybet bidin mafên mirovî yên kesên mensûbî kêmîneyan û rêzê li mafên mirovî yên hemû mirovan, li serxwebûna dewletan, li yekîtiya wan a herêmî û serweriya wan bigirin. Dewlet û hemû rêxistinên din ên têkildar divê parastina wê yekê bikin ku mirov bikarin li welatê xwe di nav ewlehiyê de bimînin û divê ew rêzê li vî mafî bigirin. Divê dewlet xwe ji wan polîtîka û kirinan dûr bigirin ku mirovan neçar dikin ku ji cih û warê xwe derkevin. (m.76)
Ji bo ku pevçûn bikarin bi rêbazên aşitiyane bêne çareserkirin, ji bo ji nû ve pêkanîna yekbûna civakê ya piştî çareserkirina pevçûnan, ji bo ku bikare hewl bê dayîn ji bo afirandina levkirin û hestên baweriya beramberî di navbera wan koman de ku pev diçin, ji bo ku saziyên perwerdeyê bikarin di hemû astan de perwerdeyê li ser mijara çareserkirina pevçûnan bi bêşîddetê bidin, ji bo ve-avakirina saziyên civakî ku zerer dîtine, ji bo ku ew kesên ku neçar mane welatê xwe terk bikin û rastî zererê hatine yan jî seqet mane li gel civakê ji nû ve bikarin yek bibin, ji bo ve-avakirina serweriya qanûnan, ji bo afirandina rêzê li mafên hemû mirovan pêşvebirina mekanîzman û tetbîqan ku armanca wan bi rêbaza aşitiyê çareserkirina pevçûnan e. (m.79)
9) Biryara Encumena Ewlehiyê ya Neteweyên Yekbûyî bi Jimareya 1325(2000):
Jin, Aşitî û Asayiş
Di vê biryarê de ku ji aliyê Encumena Ewlehiyê ya NYê ve di 31ê Cotmeha 2000an hate qebûlkirin, bi vê paragrafê ku dibêje “Ji nû ve teyîtkirina rola girîng a jinan di pêşîgirtin û çaresekirina pevçûnan û avakirina aşitiyê de; bi temamî daxilkirina jinan li hewlên parastin û pêşvebirina ewlehiyê; girîngiya beşdarbûna wan a wekhev, pêwîstiya zêdekirina rola wan di wergirtina biryarên pêşîgirtin û çareserkirina pevçûnan de,” hatiye cextkirin ka çi giringiyeke rola jinan heye. 
10) Biryarên Encumena Giştî ya NYê (Prof. Dr. Gemalmaz M.Semih, Ulusalüstü İnsan hakları Hukukunun Genel Teorisine Giriş[Destpêka Teoriya Giştî ya Huqûqa Mafên Mirovan a Ser-neteweyî], Legal Yayınları, Stenbol, çapa 6em, rûpel 1465-1503)

a) Tedbîrên ku divê ji bo propaganda û tehrîkkirina şerekî nû bêne girtin (03.11.1947)

b) Pêwîstiyên Aşitiyê (01.12.1949)

c) Kêmkirina çekan (biryarên dema1957-1960an)
d) Pêwîstiya lezgîn ji bo peymanekê ku di bin kontroleke karîger a navneteweyî de ceribandina çekên nukleer qedexe dike (08.11.1961)

e) Daxuyaniya li ser qedexekirina bikaranîna çekên nukleer û termonukleer (24.11.1962)

f) Terxankirina wan çavkaniyan ji bo pêwîstiyên aşitîxwaz ku bi bêçekdarbûnê dê çêbin (18.12.1962)

g) Biryarên din ên li ser bêçekdarbûn û rawestandina ceribandina çekên nukleer di serdema 1963-1970an de

h) Pêwîstiya rawestandina ceribandinên nukleer û termonukleerî bi awayekî lezgîn (16.12.1971)

i) Daxuyaniya pêşîgirtina karesata nukleerî (09.12.1981)

î) Şermezarkirina şerê nukleerî (15.12.1983)

j) Hin belge li ser çareserkirina aşitiyane ya têkiliyên dostane û levnekirinan ku di salên 1957-1970an hatin derxistin
k) Daxuyaniya prensîbên huqûqa navneteweyî li ser têkiliyên dostane û hevkariya navbera dewletan 

l) Daxuyaniya Manilayê li ser çareseriya aşitiyane ya levnekirinên navneteweyî (1982)

m) Daxuyaniya bihêzkirin asayişa navneteweyî

n) Reşnivîsa daxuyaniya maf û erkên dewletan ku komîsyona huqûqa navneteweyî amade kir (06.12.1949)

o) Şerta mafên ekonomîk û erkên dewletan (12.12.1974)

p) Daxuyaniya xurtkirina karîgeriya prensîba gefa bikaranîna hêzê yan jî xwe-dûrgirtin ji bikaranîna hêzê di têkiliyên navneteweyî de
s) Daxuyaniya Viyanayê û bernameya çalakiyan (25.06.1993)

ş) Daxuyaniya Hezarsalî ya Neteweyên Yekbûyî (08.09.2000)

t) Daxuyaniya pêşvebirina îdealên aşitî, rêz û têgihîştina beramberî di navbera ciwanan de û di navbera gelan de (07.12.1965)

u) Daxuyaniya amadekirina pêkvejiyana aşitiyane ya civakan (15.12.1978)

û) Daxuyaniya çanda aşitiyê û bernameya çalakiyan (13.09.1999)

Mafê aşitiyê di huqûqa neteweyî de 
Gava ku em li huqûqa neteweyî binêrin, di beşa destpêkê ya Makeqanûnê de  mafê ku
“Pêkve hemwelatiyên tirk di xurûr û şanaziyên mîllî de, di kêfxweşî û xemên mîllî de, di maf û erkên li dijî hebûna mîllî de, di nîmet û zehmetiyan de û di her cure şert û mercên jiyana millet de hevpar in; rêzgirtina teqez li heq û azadiyên hev, bi hezkirina jidil û bi hestên biratiyê û di nav arezû û baweriya ‘Aşitî li welêt, aşitî li cîhanê’ de mafên wan heye ji bo daxwazkirina jiyaneke aram” bi vî awayî hatiye diyarkirin, Mafê Aşitiyê ye.

Vê yekê wek mottoyek ji mottoyên damezrandinê ya Komarê, di rengê “Aşitî li Welêt, Aşitî li Cîhanê” de derketiye. 
Li ser çareseriya pevçûnan 
Li gel hemû tiştî jî aşitî hîna mumkîn e li Tirkiyeyê.

1- Ev zêdetir ji 30 salî ye li Tirkiyeyê pevçûneke çekdarî ya nav welatî heye.

2- Ezmûnên dinyayê nîşan didin ku gava yekem ji bo aşitiyê qebûlkirina hebûna pevçûneke çekdar e.

3- Di bingeha pevçûna navxweyî ya li Tirkiyeyê de ew pirsgirêk heye ku wek “meseleya kurd” tê zanîn. Ji ber vê yekê ji bo çareserkirina pevçûnê divê nêrîneke giştgîr di hemû mijaran de hebe ku têkiliya wan li gel meseleya kurd heye.
4- Têkiliya mijarên wekî hemwelatîbûn, demokratîkbûn, sîstema hilbijartinê, nûnerî, rêveberiya navendî û xwecihî li gel demokratîkbûna sîstema makeqanûnî û qanûnî heye
5- Heta ku ji ber hebûna pevçûna çekdarî hê bêtir mirin û xirabkarî çênebûye, divê fikir bê kirin ka dê çawa çek bêne bêdengkirin û aşitiyeke mayinde çawa dê bê pêkanîn; divê fikr bêne hilberandin û teşebus pêwîst in.

6- Aşitî ne tenê ji bidawîkirina pevçûnê pêk tê. Aşitî li gel bêdengbûna çekan, di heman demê de mijarên wekî ekonomîk, civakî, siyasî, çandî û jîngehî jî li xwe digire.

7- Aşitî yan jî pêvajoya aşitiyê, diyalogek e di navbera wan aliyan de ku li pey çareseriyê ne. Divê xwest û îradeya bidawîkirina pevçûnê li ba aliyên diyalogê hebe.
8- Hevdîtin mecbûr in xwe bispêrin metodolojiyekê û prensîbên bingehîn. Pêwîst e nexşerê bê derxistin û prensîb bêne destnîşankirin. Nêrîna ewlehîparêz pêwîst e cihê xwe bide nêrîna aşitiyê. Hevkêşeya “mafên mirovan / ewlehî” çi qas şaş û neqebûlbar be, nêrîna “aşitî yan ewlehî” jî nêrîneke ew qas neqebûlbar e. Ewlehiya mirov û civakan bes bi mayindekirin û berdewambarkirina jîngeha aşitiyê dikare pêk were.

Hemû aliyên ku bi armanca derbaskirina pevçûnê li hev dicivin û diyalog, hevdîtin û gotûbêjan hildibijêrin, tê wê wateyê ku bi pêvajoyekê ku baweriyeke beramberî çêdike, wek dawî rêya bêşîddetê hilbijartine û bi vê prensîba teqez ve girêdayî ne. Ev têgihîştin, divê wek bingeh bê wergirtin gava ku metodolojî û prensîbên bingehîn ên hevdîtinan tên destnîşankirin.

9- Zimanê ku alî ji bo hev bi kar tînin pêwîst e ku tehrîk û tehqîrker nebe. Pêwîst e zimanê cemserbendîsaz bê terikandin.
10- Pêvajoyên  aşitiyê yên cîhanê derxistiye ku rola sazî, şexs û dewletên hêsanker jî di wan de hebûye. Ji bo pêkanîna aşitiyeke mayinde dikare her derfet bê bikaranîn; divê tu rêbazek bi awayekî kategorîk neyê redkirin ku çareseriyê hêsan dike.

11- Ezmûnên cîhanê nîşan didin ku li şûna ku bêçekbûn wek şerta pêşîn bê destnîşankirin, divê wek armanc û wek encama hevdîtinan lê bê nêrîn.

12- Ezmûnên aşitiyê yên cîhanê mînakên ciyawaz û curbecur di mijara wan saziyan de pêşkêş dikin ku divê di pêvajoyên aşitî yan jî çareseriyê de bêne pêkanîn; sûdwergirtin ji van dikare çareseriyê hêsan bike.

13- Divê pêvajoyên aşitiyê bêne civakîkirin. Divê hewl ji bo famkirina tirs, gef û îdraka beşên curbecur ên civakê bê dayîn. Divê hewl ji bo çêkirina empatiyê bê dayîn di navbera beşên curbecur ên civakê de.
14- Pêvajoyên “rûbirûbûn li gel raboriyê” bi hemû aliyên xwe ve (terikandina polîtîkaya necezakirinê, edaleta xweşker, edaleta cezayê, tezmînat, lêborîn, nasîna binpêkirinan) divê di rojevê de bin. Ji “heqîqetên” dema şer derbasî heqîqetên mexdûr-navend bûn, rêbazek e girîng e di mayindekirina aşitiyê de. Lewma li cîhanê di wan mînakan de ku ji pevçûnê derbasî aşitî û demokrasiyê dibin, Komîsyonên Heqîqetê wek amrazeke girîng hatine bikaranîn û di mijara aşitiyê de tevkarî li pêkanîna mutabeqeta civakî kirine.
15- Ezmûnên cîhanê û biryarên NYê girîngiya nûnertiya jinan di çareserî/pêvajoyên pevçûnan de nîşan didin. Ji ber vê yekê divê nûnertiya çalak a jinan bê pêkanîn.

16- Çareseriyên pevçûnan divê derfetê bidin înîsiyatîf, tevkariyên pozîtîf, telkîn, pêşniyar û teşebusên akterên siyasî, civaka sîvîl, rûspiyên xwecihî û dînî di mijara rûbirûbûn li gel raboriyê û aşitiyê de 

PÊVEK
PÊVEK 1 : Seneda Weqfê, armanc û çalakî 
Di Seneda Weqfê ya Weqfa Aşitiyê de ku belgeya damezirandinê ye, di maddeya 3yem de armanca weqfê wiha hatiye pênasekirin:  
“Parastina mafê jiyanê, maf û azadiyên din ên bingehîn in ku destpêkê ji aliyê Bangnameya Gerdûnî ya Mafên Mirovan ve û ji aliyê peymannameyên navneteweyî, Makeqanûn û qanûnan ve hatine desteberkirin. Her wiha ji binemayên mafên mirovan ên gerdûnî bi rê dikeve ji bo ku li Tirkiyeyê, bê ciyawazî ji bo her kesî demokrasî û dadperweriya civakî tesîs bike û ji bo tesîskirina  van hemûyan şerteke bingehîn, pêkanîna aşitiyeke mayinde ye. Weqf, di vê çarçoveyê de tevkariyê pêşkêş dike ji bo ku aşitî li ser şêweyeke dadperwer, wekhev û demokratîk bê avakirin û dîsa tevkariyê pêşkêş dike ji bo ku di civakê de aşitî û çanda levkirinê bê pêşvebirin û ji bo pêkvejiyanê zemînên civakî hêzdar dike.”

Ew çalakiyên ku dê di çarçoveya armanca Weqfa Aşitiyê de bêne kirin, di maddeya 4em de wiha hatine rêzkirin.

Made 4. Weqf, ji bo pêkanîna wan armancên ku li jor hatin behskirin;
a)      Ji bo tesîskirina aşitiyê pêşniyarên îqazker û hander û destekder pêş dixe ji bo her du layenan. Xebatan dike ji bo ku civak, zanyariyên rast bi awayekî yekrast bi dest bixe yaxud van xebatan destek dike. Bi vê armancê, tevkariyê pêşkêş dike bo wan xebatan ku berê wan li pêkanîna dadperweriyeke temîrker e.

b)      Xebatan encam dide ji bo pêkanîna zimanekî aşitiyane di civakê de.

c)      Xebatên akademîk çêdike bi armanca rakirina wan hemû astengiyên ku nahêlin her kes bi mafên xwe yên wekhev û berpirsiyariyên xwe ve bikare di qada civakî de cihê xwe bigire û hesta jevbaweriyê pêşve biçe; çalakiyan li dar dixe ku civakê hişdar û agahdar dikin.

d)     Zemînên civakî û çandî pêşkêş dike ji bo ku beşên ciyawaz ên civakê bikarin tevkariyê bikin li aşitiyê. Civînên wekî panel, komxebat, konferans û çalakiyên akademîk li dar dixe ji bo hêzdarkirina daxwaza aşitiyê û pêkanîna zemînekî siyasî yê azadîxwaz û demokratîk ku bikarin tevkariyê bikin li aşitiyê.

e)      Ji bo mayindekirin û misogerkirina aşitiyê xebatan bi rê ve dibe ji bo ku bernameyeke beşdariya demokratîk pêk were û têkeve meriyetê da ku her kes bikare beşdarî jiyana civakî, giştî û siyasî bibe.

f)       Ji bo berbelavkirin û çalakkirina xebatan, weşanên periyodîk û neperiyodîk derdixe ku mutabiq in li gel armanca weqfê.  Ji bo mayindebûnê, xebatên xwe dike kitêb. Kitêban ji zimanên biyanî werdigerîne û diweşîne. Dikare weşana elektronîk bike û malperekê ava bike. Ji derfetên medya civakî bi awayekî çalak sûdê werdigire. Her cure teknîk û rê û rêbazên zaniyariyê bi kar tîne li ser bingeha armancên Weqfê  .

g)      Bi armanca handan û cesaretdanê, xelata aşitiyê dide wan kesên ku xebatên aşitiyê bi rê ve dibin. Xelat; bes dikare nirxa wê ya menewî hebe, çênabe madî be.

h)      Di pilansazkirin û raperandina xebatên xwe, di hilbijartina organên xwe û di her cure peywirdarkirinê de cudakariya pozîtîf ji bo xwe esas digire û xebatan bi rê ve dibe ji bo hêzdarkirina cudakariya pozîtîf di civakê de.

Ji bo Siberojeke Wekhev, Azad û Demokratîk
Weqfa Aşitiyê
Kalyoncu Kulluğu Mah. Ömer Hayyam Cad.Aydın Apt. No: 40 Kat:1 D: 34435 Beyoğlu/ İstanbul

GSM: 0 552 254 29 00

Tel:+90 212 249 26 54

Faks: 90 212 249 26 54

Web: barisvakfi@org

E-Posta: info@barisvakfi.org

Facebook: /barisvakfi

Twitter:/barisvakfi

[image: image1]